 RELACION
PËR

PROJEKTLIGJIN
“PËR URDHRIN E AGRONOMIT”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Sektori i bujqësisë dhe zhvillimit rural ka qenë dhe mbetet shtylla kryesore e ekonomisë shqiptare, duke kontribuar me mbi 18% të Prodhimit të Brendshëm Bruto (PBB) dhe duke siguruar punësim për rreth 40% të popullsisë aktive. Pavarësisht kësaj rëndësie strategjike, profesioni i agronomit ndër më kryesoret për funksionimin dhe modernizimin e këtij sektori  ka mbetur deri më sot pa një kuadër ligjor të posaçëm rregullues.

Mungesa e rregullimit institucional të profesionit të agronomit ka krijuar një boshllëk në cilësinë e shërbimeve bujqësore, në besueshmërinë e ekspertizës profesionale, dhe në mbrojtjen e interesit publik në fushat jetike të sigurisë ushqimore, menaxhimit të tokës dhe mbrojtjes së mjedisit. 

Projektligji "Për Urdhrin e Agronomit" paraqet zgjidhjen ligjore dhe institucionale për këtë situatë, duke propozuar krijimin e Urdhrit të Agronomit si një ent publik vetërregullues profesional. Ky relacion analizon në mënyrë të hollësishme nevojën, domosdoshmërinë dhe arsyetimin e plotë ligjor, institucional, social dhe ekonomik të kësaj nisme.

Objektivat që synohen të arrihen nëpërmjet këtij projektligji janë: 
a) rregullimi i ushtrimit të profesionit të agronomit dhe i profesioneve të lidhura, përmes një akuadri ligjor të unifikuar, anëtarësimit në Urdhrin e Agronomit dhe regjistrimin në regjistra të posacëm, në funksion të mbrojtjes së interesit publik;
b) garantimi i cilësisë, përgjegjësisë dhe etikës profesionale;

c) mbrojtja e interesit publik në fushat e bujqësisë, mjedisit dhe ushqimit;

ç) përafrimi i kuadrit ligjor shqiptar me praktikat dhe standardet evropiane             

    për profesionet e rregulluara.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKË

Projektligji i propozuar nuk është i parashikuar në Programin e Përgjithshëm Analitik të projektakteve 2026.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Sot, në vëndin tonë nuk ka një ligj të posaçëm që rregullon ushtrimin e profesionit të agronomit. Kuadri ligjor aktual, përfshirë Ligjin nr. 9970/2008 "Për bujqësinë dhe zhvillimin rural" dhe akte të tjera sektoriale trajtonë veprimtaritë bujqësore në mënyrë të përgjithshme, pa vendosur standarde specifike profesionale për agronomët. Kjo situatë krijon, ndër të tjera, problemet e mëposhtme:

· Në mungesë të mekanizmit mbikqyrës mbi vlefshmërinë e kualifikimeve apo titullit të agronomit duke lënë hapësirë për pretendime të pavërteta nga individë të ndryshëm.
· Aktualisht nuk ka një bazë të të dhënave të detyrueshme për individët të cilën ushtrojnë profesionin e agronomit apo profesione të tjera të lidhura më të.  

· Nuk ka mekanizma ligjorë për sanksionimin e praktikave joprofesionale ose mashtruese.
· Mungon një sistem i zhvillimit të detyrueshëm profesional të vazhdueshëm.
· Ndërmjet agronomëve dhe aktorëve të tjerë institucionalë (ministri, inspektorate, universitete) nuk ka mekanizma koordinimi të formalizuara.

Mungesa e kuadrit rregullues ka rezultuar me pasoja serioze, të matshme dhe dokumentuara në terren, konkretisht:
Siguria Ushqimore: Raportet e ISHP dhe inspektorateve bujqësore dokumentojnë raste të qarta keqpërdorimi të pesticideve, plehrave kimike dhe produkteve fitosanitare nga persona pa formim profesional. Kjo ka sjellë që produktet ushqimore të rezultojnë me ngarkesë kimike mbi kufijtë e lejueshëm të BE-së, duke shkaktuar kthim mallrash dhe humbje eksporti.
Degradimi i Tokës Bujqësore: Praktikat e gabuara agronomike nga persona pa kualifikimin e duhur kanë nxitur erozionin e tokës, varfërimin e lëndëve ushqyese dhe acidifikimin e tokave. Sipas të dhënave të FAO (2022), mbi 35% e tokave bujqësore në Shqipëri shfaqin shenja degradimi, ku ndërhyrjet e pasakta agronomike janë faktor kontribues i rëndësishëm.

Humbje ekonomike për fermerët: në terren janë kontatuar raste ku fermerët kanë marrë shërbime keshillimi nga individë pa kualifikim formal duke sjellë për pasojë humbje mesatare të prodhimit kjo e përkthyer në shifra 25% krahasuar me ata që marrin shërbim nga agronomë të kualifikuar, mbështetur në anketat e organizatave të fermerëve shqiptarë. Këshillimi i gabuar mbi varietetet, oraret e mbjelljes dhe teknikat e kultivimit sjell pasoja direkte ekonomike.
Disa nga arsyet e domosdoshmërisë të cilat evidentojnë nevojën për miratimin e kuadrit ligjor për mbrojtjen e profesionit të agronomit janë disa:
Mbrojtja e interesit publik dhe sigurisë ushqimore: Agronomia nuk është thjesht një profesion teknik, ky profesion ndikon drejtpërdrejt mbi shëndetin publik, mjedisin dhe ekonominë kombëtare. Vendimet agronomike mbi përdorimin e produkteve kimike, menaxhimin e ujitjes, trajtimin fitosanitar dhe planifikimin e mbjelljeve kanë pasoja kolektive që shpesh kalojnë shumë përtej fushës së interesit të operatorit individual.

Shtetet që kanë përcaktuar përmes kuadrit ligjor struktura rregulluese të agronomisë (Franca, Italia, Spanja, Portugalia, Greqia dhe shumë Shtete Anëtare të BE-së) raportojnë se rregullimi profesional i detyrueshëm ul dukshëm incidentet e lidhura me keqpërdorimin e inputeve bujqësore dhe rrit cilësinë mesatare të prodhimit. Ky argument mjafton vetëm për të justifikuar ndërhyrjen ligjore.

Garantimi i cilësisë dhe kompetencës profesionale: Urdhri i Agronomit do të vendosë, për herë të parë kritere të detyrueshme minimale për ushtrimin e profesionit të agronomit. Këto kritere do të përfshijnë diploma universitare, provime profesionale shtetërore ose procedurë ekuivalente vlerësimi, zhvillim i detyrueshëm profesional i vazhdueshëm, respektim i kodit të etikës profesionale, regjistrim i detyrueshëm dhe i verifikueshëm publikisht.

Krijimi i një korpusi profesional me identitet dhe autoritet: Aktualisht, agronomët shqiptarë punojnë pa mbrojtje institucionale. 
Nuk ka organe kolektive që t'i përfaqësojnë, përfaqësim në politikëbërje dhe asnjë forum profesional formal. 

Mekanizmi disiplinor: Një nga mangësitë themelore të situatës aktuale lidhet me mungesën e mekanizmave disiplinorë. Aktualisht, edhe në rastet kur një agronom ofron shërbime ose këshilla të gabuara që mund të sjellin pasoja të dëmshme për aktivitetin bujqësor, nuk ekziston një kuadër ligjor që të parashikojë masa disiplinore profesionale, përveç ndjekjes në rrugë civile ose penale. Këto mekanizma nuk sigurojnë një sistem të qëndrueshëm mbikëqyrjeje dhe përgjegjshmërie profesionale për ushtrimin e profesionit në përputhje me standardet e duhura.

Integrimi evropian dhe njohja ndërkombëtare e kualifikimeve: Kapitulli 3 i negociatave "Liria e Lëvizjes së Shërbimeve" kërkon shprehimisht ekzistencën e organeve profesionale të rregulluara sipas standardeve të BE-së, si kusht paraprak për njohjen reciproke të kualifikimeve. Shumë shtete të rajonit  si Kroacia, Serbia, Bosnja e Hercegovina, Mali i Zi, kanë ngritur tashmë urdhëra agronomësh si pjesë e procesit të integrimit europian. Mungesa e këtij institucioni e vendos Shqipërinë në pozicion jo-konkurrues. 
Investimet dhe besueshmëria e sektorit: Investitorët e huaj dhe partnerët zhvillimorë ndërkombëtarë (Banka Botërore, FAO, BERZH) kërkojnë prezencën e strukturave profesionale të certifikuara si kusht i bashkëpunimit dhe financimit. Ngritja e Urdhrit të Agronomit krijon besim institucional, rrit transparencën dhe bën sektorin bujqësor shqiptar më atraktiv për partneritete dhe investime.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është hartuar në bazë të neneve 78 dhe 83 pika 1, të Kushtetutës.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Ky projektligj nuk ka për qëllim përafrimin me legjislacionin evropian.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji i propozuar përmban 5 kapituj dhe 23 nene gjithsej, përmbajtja e të cilëve parashtrohet në mënyrë të përmbledhur, si më poshtë vijon:
KREU I “Dispozita të Përgjithshme”
Neni 1: Qëllimi

Përcakton qëllimin e ligjit i cili konsiston në rregullimin e ushtrimit të profesionit të agronomit dhe profesioneve të lidhura me të, si dhe organizimin e funksionimin e Urdhrit të Agronomit në Republikën e Shqipërisë.

Neni 2: Misioni

Sanksionon misionin institucional të Urdhrit të Agronomit si ent publik vetërregullues profesional, me përgjegjësi për administrimin e regjistrit profesional, licencimin, mbikëqyrjen etike, zhvillimin profesional dhe mbrojtjen e interesit publik në sektorin bujqësor.

Neni 3: Fusha e zbatimit

Përcakton shtrirjen territoriale dhe subjektin e ligjit, kategoritë që i nënshtrohen dispozitave të tij si dhe statusin juridik të Urdhrit të Agronomit si ent publik jobuxhetor me personalitet juridik.
Neni 4: Kriteret e anëtarësimit 

Përcakton kushtet për anëtarësimin në Urdhrin e Agronomit për shtetasit shqiptarë dhe të huaj, si dhe dallimin ndërmjet agronomëve dhe profesioneve të lidhura me të, të cilat regjistrohen në një regjistër të veçantë.
Neni 5: E drejta e ushtrimit të profesionit

Vendos detyrimin ligjor për anëtarësim ose regjistrim për ushtrimin e profesionit të agronomit dhe profesioneve të lidhura me të, si dhe ndalimin e punëdhënësit për punësim në kundërshtim me këto dispozita ligjore.
Neni 6: Marrëdhëniet institucionale

Rregullon bashkëpunimin institucional të Urdhrit me ministrinë përgjegjëse për bujqësinë, institucionet e varësisë, Universitetin Bujqësor të Tiranës, institucionet e tjera kërkimore dhe arsimore të fushës bujqёsisё si edhe strukturat inspektuese përkatëse.
Neni 7: Financimi

Përcakton burimet e financimit të Urdhrit të Agronomit dhe kompetencat për miratimin e buxhetit vjetor dhe shpërblimeve.

KREU II “Ushtrimi i Profesionit të Agronomit”
Neni 8: Kushtet dhe kriteret për ushtrimin e profesionit

Përcakton kushtet dhe kriteret minimale profesionale dhe ligjore për regjistrimin dhe ushtrimin e profesionit të agronomit.

Neni 9: Ushtrimi i profesionit të agronomit

Rregullon parimet dhe detyrimet profesionale gjatë ushtrimit të veprimtarisë, përfshirë dokumentimin teknik, gjurmueshmërinë e ndërhyrjeve dhe respektimin e legjislacionit për sigurinë ushqimore dhe shëndetin e bimëve.

KREU III “Organizimi dhe Organet Drejtuese”
Neni 10: Organet e Urdhrit

Përcakton strukturën organizative të Urdhrit dhe garanton përfaqësimin gjinor në organet drejtuese.

Neni 11: Asambleja Kombëtare

Rregullon përbërjen, mandatin dhe kompetencat kryesore të organit më të lartë përfaqësues të Urdhrit.

Neni 12: Asambleja Rajonale

Përcakton organizimin dhe kompetencat e asambleve rajonale dhe procedurat e zgjedhjes së këshillave rajonalë.

Neni 13: Këshilli Kombëtar

Sanksionon përbërjen, kompetencat dhe rolin drejtues të Këshillit Kombëtar, si dhe miratimin e akteve themelore të funksionimit të Urdhrit.

Neni 14: Këshillat Rajonalë

Rregullon funksionimin e këshillave rajonalë, kompetencat territoriale dhe marrëdhëniet me institucionet vendore.

Neni 15: Presidenti i Urdhrit

Përcakton statusin, mandatin dhe kompetencat përfaqësuese, drejtuese dhe ekzekutive të Presidentit të Urdhrit të Agronomit.

Neni 16: Sekretari i Përgjithshëm

Përcakton rolin administrativ dhe funksionet menaxheriale të Sekretarit të Përgjithshëm si drejtues i administratës së Urdhrit.

KREU IV “Etika dhe Disiplina Profesionale”
Neni 17: Komisionet Disiplinore

Ky nen rregullon organizimin, kompetencat dhe masat disiplinore ndaj anëtarëve për shkelje të etikës apo detyrimeve profesionale.

Neni 18: Procedura disiplinore dhe ankimi

Parashikon procedurat e ankimit administrativ dhe gjyqësor ndaj vendimeve disiplinore, duke garantuar të drejtat procedurale të individit.

KREU V “Dispozita Tranzitore dhe të Fundit”
Neni 19: Financimi nga shteti

Parashikon financimin fillestar nga buxheti i shtetit për një periudhë kalimtare njëvjeçare.
Neni 20: Komisioni i përkohshëm

Rregullon ngritjen e një komisioni të përkohshëm për organizimin e zgjedhjeve të para të organeve të Urdhrit.

Neni 21: Përjashtimi nga provimi i shtetit

Përcakton përjashtimin tranzitor nga provimi i shtetit për agronomët dhe profesionet e lidhura që ushtrojnë profesionin para hyrjes në fuqi të ligjit.

Neni 22: Shfuqizime

Shfuqizon çdo dispozitë në kundërshtim me këtë ligj.

Neni 23: Hyrja në fuqi

Përcakton afatin e hyrjes në fuqi të ligjit pas botimit në Fletoren Zyrtare.
VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT
Institucionet që ngarkohen për zbatimin e këtij projekligji janë Ministria e Bujqësisë dhe Zhvillimit Rural.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Bujqësisë dhe Zhvillimit Rural.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Projektligji “Për Urdhrin e Agronomit në Republikën e Shqipërisë” parashikon efekte financiare në buxhetin e shtetit, të cilat lidhen kryesisht me fazën fillestare të ngritjes, organizimit dhe funksionalizimit të Urdhrit të Agronomit.

Duke qenë se Urdhri i Agronomit parashikohet të funksionojë si ent publik jobuxhetor, me buxhet të vetin dhe me burime financimi nga kuotizacionet, tarifat e regjistrimit, lejet profesionale, tarifat për shërbime, donacionet dhe të ardhurat e tjera të ligjshme, mbështetja nga buxheti i shtetit vlerësohet si e përkohshme dhe e nevojshme vetëm për vitin e parë të funksionimit. Kjo mbështetje synon të garantojë ngritjen e strukturave fillestare, krijimin e regjistrit elektronik, organizimin e veprimtarisë administrative dhe mbulimin e shpenzimeve minimale të funksionimit deri në konsolidimin e të ardhurave të veta të Urdhrit.

Përllogaritja e kostove është bërë mbi bazën e një strukture minimale funksionimi, duke marrë në konsideratë numrin aktual të agronomëve dhe specialistëve me profil agronomik në administratë, si dhe pritshmërinë për rritje graduale të numrit të profesionistëve që do të ushtrojnë veprimtarinë edhe në sektorin privat.
	Nr.
	Zëri i kostos fillestare
	Përshkrimi
	Vlera e parashikuar, lekë

	1
	Mobilim zyre
	Mobilim minimal për funksionimin e një zyre të vogël, përfshirë tavolina, karrige, dollapë dhe pajisje bazë pune
	1,200,000

	2
	Pajisje IT dhe zyre
	Kompjuterë, printer/skaner, pajisje rrjeti dhe pajisje të tjera bazë për administrimin e punës
	1,200,000

	3
	Program financiar/kontabiliteti
	Program ose shërbim bazë për administrimin financiar dhe kontabël
	100,000

	4
	Regjistër elektronik bazë
	Krijimi i një regjistri fillestar elektronik për agronomët, lejet profesionale dhe regjistrin e posaçëm
	25,000,000

	5
	Organizimi i komisionit të përkohshëm dhe zgjedhjeve të para
	Shpenzime për materiale, komunikim, mbështetje administrative dhe organizimin e procesit fillestar zgjedhor
	500,000

	6
	Informim fillestar dhe komunikim publik
	Njoftime, materiale informuese dhe komunikim me profesionistët që do të regjistrohen
	200,000

	 
	Nën-total kosto fillestare
	 
	28,200,000

	7
	Kontigjencë për shpenzime të paparashikuara
	Rreth 10% e kostove fillestare
	2,820,000

	 
	Totali i kostove fillestare
	 
	31,020,000


Sa i përket kostove të vazhdueshme, bazuar në praktikat e mëparshme dhe në nevojat e pritshme për funksionimin minimal të Urdhrit, është përllogaritur një kosto hipotetike vjetore, si më poshtë:

	Nr.
	Zëri i shpenzimit
	Përshkrimi
	Vlera vjetore, lekë

	1
	Presidenti
	150,000 lekë × 12 muaj
	1,800,000

	2
	Zëvendëspresidenti
	120,000 lekë × 12 muaj
	1,440,000

	3
	Sekretari i Përgjithshëm
	100,000 lekë × 12 muaj
	1,200,000

	4
	Specialist (Ekonomistë/Jurist)
	2 × 80,000 lekë × 12 muaj
	1,920,000

	5
	Shofer
	50,000 lekë × 12 muaj
	600,000

	6
	Sigurime shoqërore dhe shëndetësore
	Përllogaritje mbi pagat
	1,162,320

	 
	Nëntotal personeli
	 
	8,122,320

	7
	Qira zyre
	70,000 lekë × 12 muaj
	840,000

	8
	Energji, ujë, ngrohje/ftohje
	Shpenzime minimale mujore
	180,000

	9
	Internet, telefon, postë
	Shpenzime minimale
	100,000

	10
	Kancelari dhe materiale konsumi
	Shpenzime bazë
	200,000

	11
	Pastrim/mirëmbajtje zyre
	Shpenzime minimale
	150,000

	12
	Komisione bankare dhe shërbime financiare
	Shpenzime vjetore
	42,000

	13
	Udhëtime brenda vendit
	Lëvizje të kufizuara
	80,000

	14
	Dieta dhe akomodim
	Vetëm raste të domosdoshme
	264,000

	15
	Takime, trajnime dhe informim
	Aktivitete të kufizuara 
	100,000

	16
	Mirëmbajtje e regjistrit elektronik
	Hosting/suport bazë
	150,000

	 
	Nën-total kosto të vazhdueshme vjetore
	 
	2,106,000

	17
	Kontigjencë rreth 10%
	Shpenzime të paparashikuara
	1,022,832

	 
	Totali i kostove të vazhdueshme vjetore
	 
	11,251,152


Duke qenë se projektligji parashikon financimin nga buxheti i shtetit për vitin e parë të funksionimit të Urdhrit të Agronomit, nevoja totale financiare për vitin e parë përllogaritet në shumën 42,271,152 lekë. Kjo shumë përfshin 31,020,000 lekë kosto fillestare për ngritjen e strukturës, krijimin e regjistrit elektronik dhe organizimin fillestar të Urdhrit, si dhe 11,251,152 lekë kosto të vazhdueshme vjetore për mbulimin e shpenzimeve të personelit, qirasë, shërbimeve operative, mirëmbajtjes dhe funksionimit administrativ. Pas vitit të parë, Urdhëri i Agronomit pritet të funksionojë si ent publik jobuxhetor dhe të financohet nga të ardhurat e veta, të realizuara nga kuotizacionet, tarifat e regjistrimit, lejet profesionale, tarifat për shërbime, donacionet dhe të ardhurat e tjera të ligjshme.
Sa i përket të ardhurave të mundshme të Urdhrit të Agronomit, në këtë fazë nuk është e mundur të bëhet një përllogaritje e saktë, pasi niveli i kuotizacioneve, tarifave të regjistrimit, lejeve profesionale, tarifave për shërbime apo pagesave të tjera do të përcaktohet me vendim të organeve drejtuese të Urdhrit të Agronomit, pas krijimit dhe funksionalizimit të tij. Në çdo rast, duke qenë se Urdhëri parashikohet të funksionojë si ent publik jobuxhetor, shpenzimet e vazhdueshme të viteve pasuese do të planifikohen dhe realizohen në raport të drejtë me të ardhurat e krijuara nga vetë Urdhëri, me qëllim garantimin e qëndrueshmërisë financiare dhe shmangien e krijimit të detyrimeve shtesë për buxhetin e shtetit.

Andis Salla
____________________________

